
1. Կարգավորման ենթակա խնդիրը.
Հայաստանի Հանրապետության կառավարության ««Հայաստանի Հանրապետության 2024 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ կատարելու, ինչպես նաև Հայաստանի Հանրապետության պետական եկամուտների կոմիտեին գումար հատկացնելու մասին» որոշման նախագծի (այսուհետ՝ Նախագիծ) ընդունումը պայմանավորված է ՀՀ պետական եկամուտենրի կոմիտեի (այսուհետ` Կոմիտե) ծառայողներին լրացուցիչ սոցիալական երաշխիքներ սահմանելու և արժանապատիվ վարձատրություն ապահովելու նպատակով նախատեսվող հավելավճարների տրամադրման նոր գործիքակազմ ներդնելու համար ֆինանսական միջոցներ նախատեսելու անհրաժեշտությամբ: 
2. Ընթացիկ իրավիճակը և իրավական ակտի ընդունման անհրաժեշտությունը․
[bookmark: _GoBack]Կոմիտեի կողմից մշակվել է «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացումներ և փոփոխություններ կատարելու մասին» օրենքի նախագիծ, որը ՀՀ Ազգային Ժողովի կողմից առաջին ընթերցմամբ ընդունվել է 16.01.2024թ.:  
Նախագծով նախատեսվում է Կոմիտեում ներդնել կատարողականի գնահատման հիման վրա Կոմիտեի ծառայողներին հավելավճար տրամադրելու նոր գործիքակազմ` ապահովելով Կոմիտեի ծառայողների համար լրացուցիչ սոցիալական երաշխիքներ, սահմանելով արժանապատիվ վարձատրություն:
Առաջարկվող կատարողականի գնահատման (KPI)  համակարգը կիրառվում է գրեթե բոլոր զարգացած երկրներում մասնավոր և պետական մարմիններում վարձու աշխատանքային հարաբերությունների մեջ գտնվող անձանց նկատմամբ, ինչպես նաև ներդրվել է մի շարք տեղական մասնավոր կազմակերպությունների կողմից և արդարացրել որպես կազմակերպության աշխատակցի կողմից իրականացվող աշխատանքի ազդեցությունը համընդհանուր արդյունքի վրա ազդեցության գնահատման և պրոֆեսիոնալիզմի և կարգապահության մոտիվացիայի առավել արդյունավետ գործիք։
Նախագծով նախատեսվում է, որ հավելավճարի հաշվարկման կարգով պետք է սահմանվի, որ դրա ձևավորման ժամանակ հաշվի են առնվելու օրենքով նախատեսված պատրաստում կամ վերապատրաստում անցած լինելու հանգամանքը, որի պարագայում աշխատակիցն արդեն իսկ ունենալու է հավելավճարի 30 տոկոսը ստանալու իրավունքը: Ընդ որում, եթե աշխատողն ունենա Կառավարության կողմից սահմանված որակավորում ((ACCA), (CPTP), (CTA), (CPA), (CTS), (CCP), (CITP), (CCCS), (CTPP) և հարկային/մաքսային ոլորտի այլ հավաստագիր, ապա այդ աշխատողի համար պատրաստում կամ վերապատրաստում անցած լինելը հավելավճար ստանալու համար պարտադիր չի լինի և նա արդեն իսկ կունենա հավելավճարի 30 տոկոսը ստանալու իրավունքը: Հավելավճարի մնացած մասը պետք է ձևավորվի կատարողականի գնահատման (KPI) կոնկրետ չափանիշներից ու չափելի հանգամանքներից ելնելով (օրինակ՝ հարկային ծառայողների մասով լրացուցիչ հարկային պարտավորությունների հայտնաբերում, իրականացված ստուգումների քանակ և այլն, իսկ մաքսային ծառայողի դեպքում արագ սպասարկում):
3. Կարգավորման նպատակը և ակնկալվող արդյունքը․
Արդյունքում հնարավորություն կստեղծվի Կոմիտեի ծառայողների համար նախատեսել լրացուցիչ սոցիալական երաշխիքներ, վերանայել ծառայողների վարձատրության հարցը՝ սահմանելով արժանապատիվ վարձատրության չափ, որը երաշխիք կհանդիսանա նաև ծառայողներին կոռուպցիոն դրսևորումներից հնարավորինս զերծ պահելու հարցում:
Հարկ է նշել, որ Կառավարության կողմից շեշտադրվել է պետական ծառայությունում վարձատրության արժանապատիվ համակարգ ներդնելու անհրաժեշտությունը։ Այս համատեքստում նախատեսվող փոփոխությունը թույլ կտա նաև խուսափել հարկային և մաքսային ծառայությունում կադրերի հոսունությունից, ինչպես նաև համակարգը համալրել բանիմաց և որակյալ անձնակազմով, որոնցից շատերը ներկայումս, մասնավոր հատվածի հետ ոչ մրցունակ աշխատանքի վարձատրությամբ պայմանավորված, խուսափում են աշխատել Կոմիտեում։ Անհրաժեշտ է հաշվի առնել, որ Կոմիտեն, իր գործառութային առանձնահատկություններով պայմանավորված, կարևոր դեր ունի պետության գործառույթների իրականացման գործում, քանի որ ապահովում է պետական բյուջեի եկամուտների շուրջ 95%-ը։ Այդ միջոցները հետագայում օգտագործվում են պետության սոցիալական, տնտեսական, անվտանգային և այլ խնդիրների լուծման, ինչպես նաև բոլոր պետական կառավարման մարմինների ֆինանսավորման նպատակով՝ նպաստելով երկրի տնտեսական անվտանգությանը և կայունությանը։ Ուստի հարկային և մաքսային վարչարարության արդյունավետության բարձրացման հարցում մեծապես կարևորվում է Կոմիտեի անձնակազմը մասնագիտական բարձր գիտելիքներ ունեցող անձանցով համալրումը, նրանց մոտիվացումը և համարժեք վարձատրության տրամադրումը։
Հարկային և մաքսային մարմիններում անձնակազմի արդյունավետ կառավարման  համակարգի անհրաժեշտության մասին նշված է նաև մի շարք միջազգային զեկույցներում, ուղեցույցերում և առաջավոր փորձի ներկայացման ծրագրերում։ Մասնավորապես՝ միջազգային կառույցների կողմից կարևորվում է մարդկային ռեսուրսների կառավարման դերն ամբողջ համակարգի արդյունավետ կենսագործունեության տեսանկյունից։ Այսինքն՝ մարդկային ռեսուրսների կառավարումը հիմնվում է «ճիշտ մարդիկ ճիշտ աշխատավայրում ճիշտ ժամանակին» (Right people in the right place at the right time) սկզբունքի վրա, ինչի իրագործման համար կարևորվում է մարդկային ռեսուրսների կառավարման ծրագրերը, շեշտադրվում կատարողականի գնահատման վերաբերելի ցուցիչների (KPI) հիման վրա աշխակիցների գնահատման համակարգի կարևորությունը և համապատասխան վարձատրության մեխանիզմների ներդրումը։
Հիմք ընդունելով վերը նշվածը, կարծում ենք, որ ներկայացվող նախագիծն ամբողջապես ուղղված է ՀՀ կառավարության ծրագրով սահմանված դրույթների իրագործմանը, վարչարարության արդյունավետության բարձրացմանը, հարկային և մաքսային ծառայությունը բանիմաց և բարեվարքությամբ օժտված մարդկային ռեսուրսներով համալրմանը, ինչպես նաև միջազգային չափանիշներին համահունչ մարդկային ռեսուրսների կառավարման համակարգի ներդրմանը։
Ելնելով վերոգրյալից Նախագծով առաջարկվում է ՀՀ 2024 թվականի պետական բյուջեով նախատեսված ՀՀ կառավարության պահուստային ֆոնդից «1023. Հարկային և մաքսային ծառայություններ» ծրագրի «11001. Հարկային և մաքսային ծառայություններ» միջոցառմանն հատկացնել 2,480.5 մլն դրամ: Հաշվի առնելով, որ իրականացվող ծրագիրը պիլոտային է ֆինանսական միջոցները հաշվարկվել են 8 ամիսների համար:
Նախագծի ընդունման դեպքում ՀՀ պետական բյուջեի եկամուտներում և ծախսերում ավելացումներ կամ նվազեցումներ չեն նախատեսվում:
4. Նախագծի մշակման գործընթացում ներգրավված ինստիտուտները և անձինք.
ՀՀ կառավարության որոշման նախագիծը մշակվել է Կոմիտեի կողմից:
5. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ». 
ՀՀ կառավարության որոշման նախագծի ընդունումը բխում է ՀՀ կառավարության 2021 թվականի նոյեմբերի 18-ի N 1902-Լ որոշման Հավելված N 1-ով Կոմիտեի իրավասություններին առնչվող հատվածի 2.4 կետից և ՀՀ կառավարության 2019 թվականի դեկտեմբերի 12-ի N 1830-Լ որոշման Հավելված N 1-ով հաստատված Հայաստանի Հանրապետության պետական եկամուտների կոմիտեի զարգացման և վարչարարության բարելավման ռազմավարության 5-րդ նպատակից։
Ըստ ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված Հավելվածի (Կառավարության 2021-2026թթ․ ծրագիր)» 6.3-րդ կետի՝ «Հանրային ծառայության համակարգ և մարդկային ռեսուրսների կառավարում» հատվածում կառավարությունը հավակնում է զարգացնել և կայացնել հանրային ծառայության արդյունավետ համակարգ՝ հանրային ծառայության գրավչությունը բարձրացնելու և պետական համակարգի առջև դրված խնդիրներն արդյունավետորեն լուծող բարձր պրոֆեսիոնալիզմով և բարեվարքությամբ օժտված մարդկային կապիտալ ձևավորելու միջոցով:

